
Pikëpamjet e shprehura në këtë dokument janë opinionet e të anketuarve gjatë anketës dhe të pjesëmarrësve 
të Fokus Grupeve dhe nuk përfaqësojnë domosdoshmërisht qëndrimet e UNDP-së. 



PËRMBLEDHJA EKZEKUTIVE  
Ky botim i veçantë i Pulsit Publik mbi Korrupsionin është përgatitur nga Projekti Mbështetja për Përpjekjet 
Anti-Korrupsion në Kosovë (MPAK), duke përdorur qasjet kërkimore dhe metodologjinë e Pulseve Publike1 
periodike të UNDP-së që analizojnë perceptimet e qytetarëve për Institucionet e Kosovës, me një përqendrim 
në politikë, ekonomi, siguri dhe zhvillim. Ky Pulsi Publik mbi Korrupsionin fokuson analizën e tij në 
perceptimet e qytetarëve të Kosovës2 në përhapjen e korrupsionit, me theks të veçantë në institucionet 
publike të Kosovës në nivel qendror dhe lokal.  

Raporti analizon të dhënat e mbledhura përmes një studimi të përgjithshëm të popullsisë me 1300 të 
intervistuar dhe 500 intervista të synuara me përfaqësues të institucioneve publike të Kosovës nga të gjitha 
nivelet menaxhuese. Përveç kësaj, ky hulumtim përfshin edhe të dhëna të vërtetuara nga katër grupet 
tematike në fokus, përkatësisht fokus-grupeve me përfaqësues të institucioneve qendrore, institucioneve të 
nivelit lokal, shoqërisë civile dhe një fokus grupi me aktivistë të çështjeve gjinore të dedikuar për krahasimin 
e të dhënave me sondazhet e UNDP-së mbi Gjininë dhe Korrupsionin, të kryer në vitin 2014.  

Rezultatet e hulumtimit të opinionit me qytetarët tregojnë se korrupsioni vazhdon të renditet si një nga 
problemet më të rëndësishme me të cilin ballafaqohet Kosova, ku 18% e qytetarëve të intervistuar janë të 
mendimit se korrupsioni është problemi më i rëndësishëm në Kosovë 3, duke u renditur vetëm pas 
papunësisë si çështje më problematike në Kosovë nga 39% e të anketuarve. Sipas shumicës së të 
anketuarve (58%), niveli i korrupsionit në Kosovë nuk ka ndryshuar gjatë 12 muajve të fundit. Nga ana tjetër, 
31% e tyre besojnë se korrupsioni është rritur, në krahasim me 12% që mendojnë se niveli i korrupsionit 
është ulur.  

Në kuptim të perceptimit të korrupsionit në mesin e punonjësve të sektorit publik, shumica e zyrtarëve në të 
dy nivelet e qeverisjes janë të mendimit se shërbimi civil i Kosovës është i mbushur me "nepotizëm, 
favorizime dhe patronazh", "ushtrim të ndikimit" dhe "përvetësim (duke përfshirë edhe vjedhje të kohës - 
duke mos i punuar orët e nevojshme), vjedhje dhe mashtrime". Nëpunësit publik që punojnë në institucionet 
e nivelit komunal janë më të prirë të besojnë se "ryshfeti" ekziston në të gjithë shërbimin civil në Kosovë 
(80.8%), në krahasim me zyrtarët e institucioneve të nivelit qendror (66.3 %). Lidhur me çështjen e 
mbizotërimit të përgjithshëm të korrupsionit në shërbimin civil në Kosovë, vlerësimi mesatar për zyrtarët e 
nivelit komunal ishte 3,11 dhe vlerësimi mesatar për zyrtarët e nivelit të institucioneve qendrore ishte 3,08, i 
renditur në një shkallë nga 1 në 5, ku 1 ishte "jo i përhapur" dhe 5 ishte "shumë i përhapur". Pavarësisht 
nivelit të lartë të perceptimit të korrupsionit, ende vetëm 28.2% nga zyrtarët e institucioneve të nivelit 
qendror dhe 18.3% të zyrtarëve nga institucionet e nivelit komunal treguan se kanë raportuar korrupsionin kur 
ata kanë qenë dëshmitarë.  

Një krahasim i të dhënave me Hulumtimin e UNDP-së të vitit 2014 mbi Gjininë dhe Korrupsionin tregon se ka 
një rritje në rezultatin mesatar për zyrtarët e sektorit komunal (3,11) në 2016 krahasuar me mesataren prej 
2,72 nga viti 2014. Nga ana tjetër, ky rezultat nuk ka ndryshuar për nivelin qendror. Gjetjet nga fokus grupi me 
aktivistë gjinorë tregojnë se mendimi i përgjithshëm është se niveli aktual i korrupsionit është i ngjashëm në 
institucionet e nivelit lokal dhe atë qendror; megjithatë, pjesëmarrësit deklaruan se niveli i perceptuar i 
korrupsionit është më i lartë se në vitin 2014 për shkak të një pune më të mirë të bërë nga mediat dhe 
organizatat që punojnë në rritjen e vetëdijes mbi korrupsionin dhe format e tij, dhe të atyre që kanë programe 
që mbështesin institucionet e Kosovës në adresimin e korrupsionit. 

                                                           
1 Pulsi Publik është raport periodik i UNDP-së që analizon perceptimet e qytetarëve të Institucioneve të Kosovës, me fokus në çështje politike, 
ekonomike, të sigurisë dhe të zhvillimit. Për më shumë detaje, shih për shembull: UNDP Pulsi Publik 11, 
http://www.ks.undp.org/content/kosovo/en/home/library/democratic_governance/public-pulse-11.html.  
2 Për UNDP-në, referencat për Kosovën të kuptohen si në kontekst të Rezolutës së Këshillit të Sigurisë 1244 (1999).  
3 Kjo përfaqëson një ngritje, krahasuar me të dhënat nga Pulsi Publik i fundit 11 dhe më parë (shikoni për shembull Ilustrimi 6: Perceptimi i 
problemeve më të mëdha me të cilat ballafaqohet Kosova në faqen 10 të Pulsit Publik 11).  

http://www.ks.undp.org/content/kosovo/en/home/library/democratic_governance/public-pulse-11.html


Pjesëmarrësit janë pajtuar se një nga faktorët kryesor për perceptimin negativ të korrupsionit është 
joefikasiteti i sistemit gjyqësor. Sipas tyre, duke marrë në konsideratë faktin se gjykatat janë të korruptuara, 
kjo hap mundësi për të tjerët që të angazhohen në korrupsion dhe për personat të mos e raportojnë atë pasi 
që nuk kanë institucion të besueshëm për të trajtuar korrupsionin. Shumica e pjesëmarrësve u pajtua se 
ngritja e vetëdijës për korrupsionin është e rëndësishme.    

Metodologjia  
Gjetjet e paraqitura në këtë raport janë të bazuara në një sondazh të opinionit publik, në intervistat e 
detajuara me zyrtarët publik dhe katër fokus grupet për vlerësim te të dhënave.  

Mbledhja e të dhënave për sondazhin e opinionit publik është bazuar në sondazh të familjeve: intervistimi i 
1300 qytetarëve në familjet e tyre nëpërmjet teknikës së intervistimit ballë-për-ballë të ndihmuar nga 
kompjuteri (TINK). Mostra e përgjithshme përbëhet nga tre nën-mostra që janë etnikisht ekskluzive:  

i. 839 intervista me Shqiptar të Kosovës  
ii. 233 intervista me Serb të Kosovës  
iii. 228 intervista me Minoritetet tjera të Kosovës  
 
Mostra totale për intervistat me zyrtarët publikë përbëhej nga 500 intervista, prej të cilave 276 janë kryer me 
nëpunës civil që punojnë në institucionet e nivelit qendror dhe 224 u kryen me nëpunësit civil që punojnë në 
komuna në të gjithë Kosovën.  

 

Katër diskutime në fokus grupe u zhvilluan me përfaqësues të institucioneve të nivelit qendror, atyre të 
nivelit lokal, të shoqërisë civile dhe aktivistë gjinor, dhe kishin shpërndarjen e mëposhtme:  

 

Sondazhi i opinionit publik, intervistat me zyrtarët publik të nivelit lokal dhe qendror dhe grupet e fokusit u 
zhvilluan nga UBO Consulting në Mars - Maj të vitit 2016.  



Sondazhi i opinionit publik mbi Korrupsionin  
 
Për të filluar diskutimin, të anketuarit u pyetën në lidhje me perceptimin e tyre të përgjithshëm të drejtimit të 
qeverisjes në Kosovë. Rezultatet tregojnë se 57% e Kosovarëve janë të mendimit se Kosova është duke 
shkuar në drejtim të gabuar, ndërsa vetëm gjashtë (6)% besojnë se gjërat po shkojnë në drejtimin e duhur, 
ndërsa 31% mendojnë se gjërat në Kosovë janë duke qëndruar të njëjta, të pasuar nga gjashtë (6)% të cilët 
ishin të pavendosur. Kjo është e ngjashme me të gjeturat e Pulsit Publik 11 të fundit ku vetëm 7% e 
Kosovarëve duket të jenë të kënaqur ose shumë të kënaqur me drejtimin e tanishëm politik të Kosovës.4  

 

Korrupsioni mbetet një nga problemet më të rëndësishme me të cilat përballet Kosova sot, siç perceptohet 
nga 18% e qytetarëve të intervistuar. Kjo përqindje e vë korrupsionin si problemin e dytë më të madh me të 
cilin Kosova po përballet sot, duke u renditur vetëm pas papunësisë, që është perceptuar nga 39% e të 
anketuarve si çështja më problematike. Këto dy ndiqen nga "zhvillimi ekonomik" (14%), "varfëria" (8%), dhe 
"situata e përgjithshme politike" (7%).  

Kjo paraqet një ngritje nga vendi "tradicional" i tretë që korrupsioni kishte në shumicën, nëse jo në të gjitha 
raportet e mëparshme të Pulsit Publik.5 Një shpjegim për këtë rritje mund të jetë që në muajt kur u krye 
sondazhi, si pjesë e përmbushjes së kritereve për procesin e liberalizimit të vizave, lufta kundër korrupsionit 
ishte rezervuar si kushti më i rëndësishëm, duke e vendosur atë shumë lartë në agjendën e medias dhe 
opinionit publik. Një shpjegim tjetër mund të jetë se të anketuarit kanë më shumë prirje që të identifikojnë 
korrupsionin si një problem të madh kur marrin pjesë në sondazhe të synuara që kërkojnë më shumë detaje 
mbi fenomenin e korrupsionit, në krahasim me sondazhin që analizon trendët e përgjithshme socio-
ekonomike. Pavarësisht nga kjo, është e qartë se korrupsioni është rrënjosur fort në krye të piramidës së 
çështjeve me interes për qytetarët e Kosovës dhe se është ngushtë i lidhur me mungesën e perceptuar të 
mirëqenies ekonomike.  

                                                           
4 Shikoni UNDP Pulsin Publik 11, faqe 4. 
5 Shikoni Ilustrimin 6: Perceptimi i problemeve më të mëdha me të cilat përballet Kosova, UNDP Pulsi Publik 11, faqe 10. 



 

Shumica e të anketuarve të intervistuar, 58% të tyre, konsiderojnë se niveli i korrupsionit në Kosovë nuk ka 
ndryshuar gjatë 12 muajve të fundit. Nga ana tjetër, 31% besojnë se korrupsioni është rritur, në krahasim me 
12% që mendojnë se ka rënë. Në aspektin e kënaqësisë me përpjekjet institucionale në luftimin e 
korrupsionit, shumica e të anketuarve (64%) i pa këto veprime si "joefikase" ose "shumë joefikase". Vetëm 
7% e të anketuarve thanë se ata i konsiderojnë këto përpjekje se janë "efikase" ose "shumë efikase". Kjo 
korrespondon me nivelin e përgjithshëm të ulët të kënaqësisë së Kosovarëve me institucionet e tyre, e që 
për shumicën e institucioneve është nën 20%.6  

                                                           
6 Shikoni, Tabela 1: Niveli i kënaqësisë së kosovarëve me institucionet kryesore ekzekutive, legjislative dhe gjyqësore të Kosovës, UNDP Pulsi Publik 
11, faqe 4.  



 

Përhapja e korrupsionit dhe eksperiencat personale  
 
Për të kuptuar më mirë perceptimet e të anketuarve mbi përhapjen e korrupsionit në institucione të ndryshme 
të sektorit publik, anketa ka kërkuar të analizon atë se cilat veprime të anketuarit i kualifikojnë si korruptive. 
Rezultatet e hulumtimit të opinionit tregojnë se të anketuarit në përqindje shumë të lartë i identifikojnë si 
korrupsionin e nivelit të vogël ashtu dhe atë të nivelit të madh të kenë një efekt të barabartë korruptiv. Në 
mënyrë më të detajuar, 85% e të anketuarve konsiderojnë se "dhënia e parave për policët që të mos e 
revokojnë patentë-shoferin apo që të shpëtojnë nga një gjobë", 91% e të anketuarve konsiderojnë se "dhënia 
e parave për të u punësuar në sektorin publik" dhe 89% konsiderojnë se "dhënia e të hollave ose bërja e një 
nderi për të përshpejtuar procesin" janë akte korruptive. Siç shihet në ilustrimin më poshtë, veprime tjera të 
ngjashme janë korrupsion për shumicën e të anketuarve. Megjithatë, një vepër që shihet si korrupsion vetëm 
nga 38% e të anketuarve është "dhënia e një dhurate për mjekun pas një operacioni të suksesshëm".  

Kur u pyetën se deri në çfarë mase është e pranueshme për një person për të dhënë të holla, dhurata apo 
favore për të zgjidhur problemet në institucione të ndryshme, shumica e përgjigjeve te të anketuarve ishin në 
kategoritë “e papranueshme” dhe “krejtësisht e papranueshme”. Në lidhje me pyetjen e mëparshme, ka 
pasur një përqindje më të madhe të njerëzve (20%) që konsiderojnë se dhënia e të hollave, dhuratave ose 
favoreve në një spital për të kryer ndonjë punë është "e pranueshme" ose "tërësisht e pranueshme".  

Kjo butësi ndaj kuptimit të akteve korruptive në sektorin e shëndetësisë mund të shpjegohet me dobësinë që 
të anketuarit ndjejnë para dhe pasi të kanë të bëjnë me një institucion të sektorit të shëndetësisë. Edhepse 
65% e të anketuarve mendojnë se dhënia e një dhuratë apo ryshfeti në mënyrë që të pranojnë një kujdes më 
të mirë është një akt korruptiv, vetëm 38% mendojnë që dhënia e dhuratës për mjekun pas operacionit të 
suksesshëm është korrupsion.   



 

 

Në lidhje me perceptimin e korrupsionit në sektorin publik në Kosovë, të anketuarit u pyetën të rendisin 
përhapjen e korrupsionit nëpër sektorë dhe institucione të ndryshme në një shkallë nga 1 në 5 (1= jo i 
përhapur, 5= shumë i përhapur). Rezultatet tregojnë se qytetarët e Kosovës i shohin partitë politike (4.12), 
Kuvendin e Kosovës (3.96) dhe institucionet e nivelit qendror (3.92) si sektorët më të korruptuar, të ndjekur 
nga afër nga gjyqësori (3.77), shërbimet shëndetësore (3.74) dhe institucionet e nivelit lokal (3.68), ndërsa 
bashkësitë fetare (2.45) dhe policia (2.76) janë parë si më pak të korruptuara.  



 

Këto rezultate korrespondojnë me gjetjet e UNDP Pulsit Publik 117, ku gjithashtu institucionet e nivelit 
qendror, gjyqësori dhe shëndetësia perceptohen si institucionet/sektorët më të korruptuar. Rritja e 
pakënaqësisë me partitë politike dhe Kuvendin e Kosovës është qartë një reflektim i turbulencave politike të 
dëshmuara në muajt e kaluar, që u konstatua edhe nga rënia e kënaqësisë me drejtimin e përgjithshëm 
politik në Kosovë.8  

Matja e nivelit të perceptuar dhe aktual të korrupsionit përmes përvojave personale ishte një nga qëllimet e 
këtij studimi. Sondazhi kërkoi më në detaje përvojat personale te të anketuarve që kanë pasur punë me 
institucionet publike në 12 muajt e fundit dhe që ishin dëshmitarë të dorës së parë të korrupsionit. Duke i 
përshkruar kontaktet e drejtpërdrejta me gjyqësorin, rreth 9% e të anketuarve deklaruan se kanë pasur 
kontakt direkt ose indirekt me një gjyqtar, dhe rreth 5% thanë se kanë pasur kontakt me një prokuror gjatë 12 
muajve të fundit.  

                                                           
7 Shikoni Tabela 4: Perceptimet e përhapjes së korrupsionit të shkallës së gjerë në institucionet kombëtare dhe ndërkombëtare në Kosovë, UNDP 
Pulsi Publik 11, faqe 12.  
8 Ibid, faqe 5.  



 

Njëzet e tre për qind e atyre që kishin kontakt të drejtpërdrejtë me një gjyqtar, dhe 33% e atyre që kanë pasur 
kontakt indirekt me një gjyqtar pohuan se kanë dhënë dhurata, mallra ose të holla shtesë; ndërsa në lidhje 
me prokurorët, 15% e atyre që kishin kontakt të drejtpërdrejtë me një prokuror dhe 34% e atyre që kanë pasur 
kontakt indirekt me prokuror pohuan se kanë dhënë dhurata, mallra ose të holla shtesë. Si për gjyqtarët 
ashtu dhe për prokurorët, shumica e të anketuarve që deklaruan se kanë dhënë mallra, dhurata apo para 
shtesë për prokurorët, e kanë bërë këtë vetëm një herë në 12 muajt e fundit, ndërsa vetëm disa prej tyre 
kanë deklaruar se e kanë bërë atë dy herë në atë periudhë.  

 

 



 

Përveç kontaktit me gjyqtarë dhe prokurorë në 12 muajt e fundit, rreth 7% e të anketuarve deklaruan se ata 
kishin kontakt direkt me stafin administrativ të gjykatave apo të prokurorive, dhe një në katër prej tyre 
deklaruan se ata duhet të jepnin dhurata, mallra ose të holla shtesë për stafin e gjykatës/prokurorisë, një 
apo dy herë gjatë 12 muajve të fundit.  

 

Shumica e të anketuarve të cilët pohuan se i kanë dhënë para shtesë ose dhurata stafit administrativ të 
gjykatave/prokurorive, deklaruan se kjo u bë për të marrë një shërbim (52%) ose për të shpejtuar gjërat 
(52%). Ndërsa, rreth 7% e tyre nuk pranoi të japë arsyet për dhënien e parave shtesë ose dhuratave. 



 

Në lidhje me Policinë e Kosovës, nga 26% e të anketuarve që deklaruan se kanë qenë në kontakt të 
drejtpërdrejtë me Policinë e Kosovës, vetëm 5% e tyre tha se ata dhanë dhuratë, para shtesë ose mallra. 
Arsyeja kryesore për të dhënë para, dhurata ose mallra policëve ishte për të shmangur një gjobë për 
kundërvajtje në trafik (47%). Arsye të tjera të njohura ishin "shprehja e mirënjohjes" (33%) dhe "kjo ishte e 
vetmja mënyrë për të marrë një shërbim" (32%).  

 

Rezultatet për agjencitë e zbatimit të ligjit tregojnë se në lidhje me gjyqësorin, një përqindje e lartë e 
korrupsionit të perceptuar nuk është e pasuar me raste konkrete të korrupsionit, ndërsa për Policinë e 
Kosovës kjo vetëm konfirmon trendin që ajo është një nga institucionet më të besuara nga publiku kur është 
fjala për perceptimin dhe raportimin aktual të korrupsionit.9  

Një sektor tjetër që u diskutua me të anketuarit ishte ai i stafit të administratës publike të nivelit lokal dhe 
qendror. Rreth 37% e të anketuarve thanë se ishin në kontakt të drejtpërdrejtë me stafin e administratës 
publike të nivelit lokal, dhe 11% ishin në kontakt me stafin e administratës publike të nivelit qendror. Kur u 
pyetën nëse ata duhet të ju jepnin dhurata, mallra ose para shtesë stafit të administratës publike, 8% e tyre 
që kishin kontakt me stafin e nivelit lokal dhe 11% e atyre që kishin kontakt me stafin e nivelit qendror thanë 
se ata duhet të ju jepnin dhurata, mallra ose para shtesë atyre.  

                                                           
9 Shikoni, Tabela 4: Perceptimet e përhapjes së korrupsionit të shkallës së gjerë në institucionet kombëtare dhe ndërkombëtare në Kosovë, UNDP 
Pulsi Publik 11, faqe 12, që përmban të dhëna nga Nëntori 2010 në Prill 2016.  



 

Dy arsyet kryesore për dhënien e të hollave stafit të administratës publike në nivel lokal dhe atë qendror 
ishin ose për “të marrë një shërbim” (68% në nivel qendror, 55% në nivel lokal), ose për të “shpejtuar gjërat” 
(53% në nivel qendror, 53% në nivel lokal). Ndërsa, 9% e atyre që dhanë dhurata/para/mallra për stafin e 
nivelit lokal dhe 1% e atyre që dhanë dhurata/para/mallra për stafin e nivelit qendror nuk pranuan të japin 
arsyet se pse bënë këtë.  

 

Dy sektorët me interes të veçantë për anketën, plotësues për punën e Projektit të UNDP-së për e Mbështetje 
të Përpjekjeve Anti-Korrupsion (MPAK), ishin kujdesi shëndetësor dhe arsimi. Në lidhje me shërbimet 
shëndetësore, rezultatet e anketës tregojnë se përqindja më e madhe e të anketuarve që pohuan se kanë 



pasur përvojë të dorës së parë në korrupsion duke dhënë para shtesë, dhurata dhe mallra, i përkasin këtij 
sektori. Nga 61% e të anketuarve që kanë pasur kontakt direkt me stafin mjekësor në 12 muajt e fundit, 18% 
e tyre thanë se duhet të ju jepnin atyre para/dhurata/mallra. Dy arsyet kryesore për të dhënë 
para/dhurata/mallra të përmendura nga të anketuarit ishin "kjo ishte e vetmja mënyrë për të marrë një 
shërbim" (55%) dhe "për të shpejtuar gjërat" (53%). Lidhur me shërbimet shëndetësore, pavarësisht 
keqkuptimit kulturor për atë se çka përbën korrupsion në disa raste, rezultatet konfirmojnë trendin e 
konstatuar në Raportet e mëparshme të Pulsit Publik që shërbimet e kujdesit shëndetësor janë të 
perceptuara si një nga sektorët më të korruptuar.10  

Në lidhje me sektorin e arsimit, vetëm 2% (11 të anketuar) nga 43% e të anketuarve të cilët thanë se kanë 
pasur kontakt direkt me stafin e shkollave fillore, shkollave të mesme dhe/ose universiteteve deklaruan se 
kishin për të dhënë para shtesë/dhurata/mallra për personelin e shkollës/universitetit. Katër prej atyre i 
dhanë ato me qëllim të marrjes së notës kalimtare / notës më të lartë, tre e bënë atë për të regjistruar 
veten/anëtarin e familjes/mikun, tre të tjerë për të shprehur mirënjohjen, dhe një nga ta nuk pranoi të tregon 
arsyen.  

Ngurrimi i qytetarëve të Kosovës për të raportuar korrupsionin ku ata janë dëshmitar në jetën e përditshme 
apo në vendin e punës është ilustruar edhe me këtë anketë. Në lidhje me dëshminë e drejtpërdrejtë të 
korrupsionit, rreth 10% e të anketuarve deklaruan se ishin dëshmitarë të korrupsionit. Forma më e 
zakonshme e dëshmuar e korrupsionit ishte ryshfeti (64%), i ndjekur nga nepotizmi / favorizimi/patronazhi 
(45%), përvetësimi/vjedhja/mashtrimi (14%) dhe në fund grabitja (5%).  

 

Megjithatë, kur është fjala për raportim të korrupsionit të dëshmuar, vetëm 9% nga 131 të anketuar që 
pretendonin të kanë dëshmuar korrupsionin, deklaruan se e kanë raportuar atë, ndërsa 86% e atyre thanë se 
nuk e kanë raportuar atë dhe 5% refuzuan të i përgjigjen pyetjes. 44% e tyre që raportuan korrupsionin e bënë 
atë në polici, 31% e kanë raportuar atë në zyrën e komunës, 13% e kanë raportuar atë në media, dhe e njëjta 
përqindje e ka raportuar atë në Agjencinë Kundër Korrupsionit. Shumica e atyre që thanë se nuk e kanë 
raportuar korrupsionin, e bënë këtë për dy arsye: 55% thanë që kjo nuk do të bën asnjë ndryshim, apo 19%, 
sepse ata kishin frikë nga pasojat. Rreth 14% te tyre thanë se nuk kanë një arsye të veçantë se pse nuk e 
raportuan korrupsionin që e kanë dëshmuar, të ndjekur nga 9% të cilët thanë të mos ishin të sigurt se ku 
duhet të raportojnë atë, ndërsa 4% nuk pranuan të japin një përgjigje.  

                                                           
10 Ibid  



 

 

Nëse marrim parasysh numrin e përgjithshëm të pjesëmarrësve në sondazh, kjo do të thotë se vetëm 1% e 
të gjithë të anketuarve, ose 9 % e tyre që kanë qenë dëshmitar të korrupsionit, në fakt e kanë raportuar 
korrupsionin, që tregon se ka ende mosbesim në institucionet e ngarkuara me parandalimin dhe luftimin e 
korrupsionit, dhe se mekanizmat institucional dhe të shoqërisë civile për raportim dhe trajtim të korrupsionit 
duhet të forcohen më tej.    



 
 

Të punësuarit në sektorin publik dhe Korrupsioni  
 
Anketa e synuar me zyrtarët publik të nivelit lokal dhe qendror kishte për qëllim fillestar të kupton se çka 
zyrtarët nënkuptojnë si korrupsion në vendin e punës. Shumica e zyrtarëve publik, mbi 85% e tyre, u 
përgjigjën se praktikat në vazhdim në vendin e punës konsiderohen si korruptive: pagesa ose marrja e një 
pagese për dhënie të kontratave ose pozitave (85.5% të zyrtarëve të nivelit qendror dhe 90.6% të nivelit 
komunal); pagesa ose pranimi i shpërblimit për heshtje në lidhje me çështjet në vendin e punës (83.0% të 
zyrtarëve të nivelit qendror dhe 88.4% të nivelit komunal), pagesa apo marrja e pagesës për një promovim 
apo punë të përhershme brenda shërbimit civil (81.2% të zyrtarëve të nivelit qendror dhe 88.4% të nivelit 
komunal), dhe mos-deklarimi i konfliktit të interesit kur punësohet stafi apo kur jepen kontrata (80.4% e 
zyrtarëve të nivelit qendror dhe 88.8% e zyrtarëve të nivelit komunal). Përveç kësaj, një numër i vogël i të 
anketuarve konsideron se "largimi nga vendi i punës më herët pa leje" (43.8% të zyrtarëve të nivelit qendror 
dhe 52.7% të nivelit komunal), "mos-përmbushja e orarit të përcaktuar" (44.6% të zyrtarëve të nivelit 
qendror dhe 52.2% të nivelit komunal), dhe "flirtimi me një koleg" (45.3% të zyrtarëve të nivelit qendror dhe 
52.2% të zyrtarëve të nivelit komunal) janë praktika korruptive.  



 
 

 

Në lidhje me format e korrupsionit që janë të përhapura në të gjithë shërbimin civil në Kosovë, shumica e 
zyrtarëve te të dy niveleve të institucioneve besojnë se shërbimi civil i Kosovës është i mbushur me 
"nepotizëm, favorizime dhe patronazh", "ushtrim të ndikimit" dhe "përvetësim (përfshirë edhe vjedhjen e 
kohës – mos-përmbushja e orarit të caktuar), vjedhje dhe mashtrim". Në lidhje me çështjet e ekzistencës së 
ryshfetit, ka një dallim nga rreth 15% në mes të institucioneve të nivelit komunal dhe atyre qendrore; 
institucionet e nivelit komunal me (80.8%) besojnë se ryshfeti ekziston në kuadër të shërbimit civil, ndërsa 



 
 

vetëm (66.3%) e atyre që punojnë në institucionet e nivelit qendror besojnë se ryshfeti ekziston në të gjithë 
shërbimin civil në Kosovë. Nga ana tjetër, më pak se gjysma e të anketuarve besojnë se "zhvatja (përfshirë 
zhvatjen seksuale)" ekziston në tërë shërbimin civil në Kosovë. Ky rezultat i fundit është i ngjashëm me atë 
që u raportua nga UNDP-ja në vitin 2014, ku gjithashtu 46.9% e të anketuarve të sondazhit konsideruan se 
"zhvatja (përfshirë zhvatjen seksuale)" është një formë e përhapur e korrupsionit.11  

 

Lidhur me përhapjen e përgjithshme të korrupsionit në shërbimin civil të Kosovës, janë gjetur rezultate 
mesatarisht të ngjashme në nivel komunal dhe qendror. Në nivel komunal, mesatarja është 3.11, ndërsa në 
nivel qendror mesatarja është 3.08, renditur në shkallë nga 1 në 5, ku 1 ishte "jo i përhapur" dhe 5 ishte 
"shumë i përhapur".  
 

 

Kur është fjala për faktorët që shkaktojnë korrupsionin në shërbimin civil të Kosovës, 28.6% e zyrtarëve të 
nivelit qendror zgjodhën "paaftësinë e sistemit gjyqësor", të ndjekur nga 19.2% e atyre që zgjodhën 
"pasurimin e shpejtë personal të kërkuar nga njerëzit në pushtet", dhe 19.2 % të atyre që besojnë në 
                                                           
11 UNDP Kosovë, Raporti mbi “Rreziqet dhe Dobësitë e Korrupsionit te lidhura me Barazinë Gjinore në Shërbimin Civil të Kosovës”, faqe 24.  



 
 

"mungesën e kontrollit të rreptë administrativ". Nga ana tjetër, zyrtarët e nivelit komunal renditën së pari 
“pasurimin e shpejtë personal të kërkuar nga njerëzit në pushtet" (22.3%), "mungesën e kontrollit të rreptë 
administrativ" (21.9%), dhe "pagat e ulëta të zyrtarëve në sektorin publik" (19.6%), si faktorët kryesorë që 
shkaktojnë korrupsionin në shërbimin civil të Kosovës.   

 

Një trend i ngjashëm i ngurrimit për të raportuar praktikat korruptive, rastet e dëshmuara dhe nxitjen për 
korrupsion është shënuar me zyrtarët publik, ngjashëm si me publikun e gjerë. Rreth 51% të zyrtarëve nga 
institucionet e nivelit qendror dhe rreth 49% të zyrtarëve nga institucionet e nivelit komunal pohuan të kenë 
qenë dëshmitar të korrupsionit. Siç shihet nga ilustrimi 25 më poshtë, shumica e të anketuarve nga të dy 
nivelet e institucioneve (40.9% e nivelit qendror dhe 41.5% e atij komunal) kanë dëshmuar "nepotizëm, 
favorizim dhe patronazh." Në anën tjetër, një numër i vogël i të anketuarve kanë dëshmuar "zhvatjen 
(përfshirë zhvatjen seksuale)" dhe "ryshfetin" në vendin e punës. Megjithatë, edhe pse numri i të anketuarve 
nga të dy nivelet është mjaft i lartë kur bëhet fjalë për dëshmitarë të çdo forme të korrupsionit në vendin e 
punës së tyre aktuale, ky numër është shumë më i ulët kur është fjala për raportimin e çdo forme të 
korrupsionit, në të dyja nivelet. Siç shihet në ilustrimin 26, vetëm 28.2% e zyrtarëve nga niveli qendror dhe 
18.3% e tyre nga niveli komunal kanë raportuar korrupsionin ku ata kanë qenë dëshmitarë.   



 
 

 

 

 



 
 

 

Shumica e të anketuarve nga të dy nivelet, që nuk kanë raportuar korrupsionin, nuk japin asnjë arsye për 
këtë. Në mesin e atyre që nuk kanë raportuar korrupsionin, 18% deklaruan se nuk kanë raportuar pasi që ka 
mungesë të besimit në institucionet që merren me korrupsionin. Kishte edhe arsye të tjera që janë cekur nga 
të intervistuarit, si "frikë nga hakmarrja", "mungesa e provave të vlefshme", "nuk është detyra e tyre të 
raportojnë atë", dhe "frika e humbjes së punës së tyre.” 

 

Situata është e ngjashme në mesin e atyre që u është kërkuar të marrin pjesë në praktika korruptive. 31.7% e 
të anketuarve nga niveli komunal dhe 17% e të anketuarve nga niveli qendror u pyetën në një pikë të marrin 



 
 

pjesë në praktika korruptive. Megjithatë, 80% e tyre deklaruan se nuk kanë raportuar këtë (59.9% në nivel 
qendror dhe 56.1% në nivel komunal) dhe nuk dhanë asnjë arsye të veçantë për këtë. Është shqetësuese që 
më shumë se 20% e të anketuarve deklaruan se arsyeja për mos-raportim ishte mungesa e besimit në 
institucionet që merren me korrupsionin.      

 

 



 
 

Mungesa e raportimit të korrupsionit në mesin e zyrtarëve publik është një trend shqetësues, sidomos nëse 
marrim parasysh ekzistencën e mekanizmave ndërinstitucional për parandalim dhe luftim të korrupsionit. 
Kur u pyetën se si zyrtarët inkurajohen të flasin kundër korrupsionit apo mungesës së transparencës në 
menaxhim, të anketuarit deklaruan se informacioni është në dispozicion për ligjet dhe politikat që lidhen me 
korrupsionin, llogaridhënien dhe qeverisjen e mirë në mënyrë të barabartë për të punësuarit meshkuj dhe 
femra; konsideratat e barazisë gjinore janë të përfshira në të gjitha politikat për vendet e punës; dhe se 
mekanizmat funksional të ankesave në vendin e punës janë të krijuar. Përveç kësaj, shumica e të anketuarve 
deklaruan se ata janë të pajisur me një listë të politikave në vendin e punës, siç janë kodi i sjelljes, me 
mundësi për trajnim dhe zhvillim profesional, politika të orarit të punës, politika dhe kërkesa të rekrutimit, 
politika anti-korrupsion, masa disiplinore dhe politika të daljes në pension, ndërsa vetëm 1/3 e të anketuarve 
deklaruan se politikat për tepricë dhe politikat e shkurtimeve u janë dhënë në dispozicion gjatë punësimit të 
tyre. Shifrat e mëposhtme tregojnë përgjigjet në këto pyetje të veçanta. .   

 

  



 
 

 

  

 

  



 
 

Grupet e Fokusit  
 
Në mënyrë që të vërtetohen të dhënat nga sondazhi i opinionit publik dhe intervistat me zyrtarët publikë të 
nivelit lokal dhe qendror, janë realizuar katër fokus grupe, përkatësisht me zyrtarë publik të nivelit lokal, 
zyrtarë publik të nivelit qendror, shoqërinë civile dhe aktivistë gjinor.  

Të gjeturat kryesore të grupit të fokusit me shoqërinë civile  
 
Sipas pjesëmarrësve nga shoqëria civile, përgjigjet rreth drejtimit të Kosovës janë ndikuar nga ngjarjet që 
kanë ndodhur kohëve të fundit, të tilla si migrimi masiv, ulja e punësimit, kriza politike midis pozitës dhe 
opozitës, joefikasietit të gjykatave, etj. Opinioni publik gjithashtu është ndikuar shumë nga informacionet e 
marra nga mediat. Nëse të anketuarit që janë zgjedhur rastësisht për këtë anketë kanë dëgjuar ndonjë lajm 
të keq, ata me siguri do të jepnin përgjigje negative për këtë pyetje.  

Një faktor tjetër që ka ndikuar në opinionin publik, i cili u përmend nga disa pjesëmarrës, ishte statusi ose 
gjendja aktuale e të anketuarve në momentin e anketimit. Sipas anëtarëve të shoqërisë civile, pyetja e një 
personi të papunësuar se si janë duke shkuar gjërat në Kosovë, ai/ajo do të përqendrohet vetëm në 
punësimin; dhe si i tillë ai/ajo me siguri do të japë një përgjigje negative. Megjithatë, pjesëmarrësit e këtij 
fokus grupi nuk ishin të mendimit se çdo gjë në Kosovë po shkon në drejtim të gabuar. Sipas tyre, gjërat në 
Kosovë janë duke lëvizur në drejtimin e duhur, edhe pse ky proces është shumë i ngadalshëm.  

Në lidhje me korrupsionin si një problem i madh në Kosovë, fokus grupet vërtetuan se papunësia dhe 
korrupsioni paraqesin dy çështjet më të rëndësishme; ata gjithashtu identifikuan korrupsionin si një shkak 
themelor për papunësinë, varfërinë, dhe zhvillimin e ulët ekonomik.  

Shumica e pjesëmarrësve në fokus grupin besonin se korrupsioni është më i përhapur në institucionet 
qendrore, ndërmarrjet publike, zyrat e prokurimit, si dhe në sistemin e drejtësisë. Megjithatë, rezultatet e 
studimit sasior treguan se korrupsioni është më i përhapur në "partitë politike", "parlament", "institucionet e 
nivelit qendror", dhe "gjyqësor." Kur u pyetën të komentojnë mbi këto rezultate, tre nga dhjetë pjesëmarrës 
në fokus grupe argumentuan se arsyeja pse qytetarët besonin se korrupsioni është më i përhapur në partitë 
politike është e lidhur me faktin se partitë politike në Kosovë nuk kanë një ideologji, nuk janë demokratike, 
dhe janë të izoluara nga publiku; si të tilla ato pasqyrojnë këtë model në institucionet publike siç janë 
Kuvendi i Kosovës, institucionet qendrore dhe në sistemin e drejtësisë. Përveç kësaj, si tha një pjesëmarrës, 
partitë politike kanë kontroll të plotë mbi ndërmarrjet publike; si të tillë ata janë drejtpërdrejtë të përfshirë 
në korrupsion. Përfaqësues të tjerë të shoqërisë civile ishin të mendimit se partitë politike janë drejtpërdrejtë 
të përfshira në korrupsion duke pasur parasysh faktin se gjatë fushatave zgjedhore ato financohen nga 
biznese të caktuara të cilat më vonë duket të jenë përfituesit e drejtpërdrejtë të tenderëve nga institucione 
publike.  

Pavarësisht dallimeve mbi rolin e institucioneve qendrore kundrejt organeve të zbatimit të ligjit në luftimin e 
korrupsionit, katër nga dhjetë pjesëmarrës nga diskutimet e fokus grupit u pajtuan me rezultatin e nxjerrë 
nga studimi sasior lidhur me jo-efikasitetin e institucioneve qendrore në luftën kundër korrupsionit. Ata 
argumentuan se institucionet qendrore nuk kanë ndërmarrë asnjë veprim për të luftuar korrupsionin dhe 
shumë herë edhe e ka dekurajuar këtë proces. Sipas një pjesëmarrësi, ligji për parandalimin e konfliktit të 
interesit është tërhequr pasi që u dërgua në parlament; pra, ky është shembulli më i mirë që tregon se 
institucionet qendrore po e pengojnë procesin e luftës kundër korrupsionit.  

  



 
 

Të gjeturat kryesore të grupit të fokusit me aktivistët gjinorë  
 
Shumica e pjesëmarrësve të këtij fokus grupi u pajtuan se ka një nivel mjaft të lartë të korrupsionit brenda 
shërbimit civil, si në institucionet e nivelit lokal ashtu dhe në ato qendrore. Një pjesëmarrës deklaroi se të dy 
nivelet e administratës publike janë të lidhura dhe ndikojnë në njëra-tjetrën deri në pikën ku nëpunësit civil 
bashkëpunojnë për të marrë pjesë në praktika korruptive. Një pjesëmarrës tjetër tha se forma e korrupsionit 
që është më e përhapur në shërbimin civil të Kosovës është ajo e nepotizmit, për shembull përdorimi i 
lidhjeve/të afërmve brenda shërbimit civil për të kryer gjëra.  

Përveç kësaj, aktivistët gjinorë ndan mendimet e tyre lidhur me përhapjen e korrupsionit tek burrat kundrejt 
atij tek gratë. Shumica e tyre u pajtuan se meshkujt janë më të përfshirë në praktika korruptive për disa 
arsye. Disa nga shkaqet e parashikuara nga pjesëmarrësit përfshinin vullnetin dhe guximin e meshkujve të 
angazhohen në praktika korruptive dhe numrin më të lartë të mundësive të ofruara për ta për shkak se 
mbajnë pozita vendimmarrëse në kuadër të vendeve të punës. Megjithatë, disa pjesëmarrës thanë se gratë 
do të ishin po aq të korruptuara si meshkujt nëse ato do të mbanin pozita vendimmarrëse, dhe se 
korrupsioni nuk është i lidhur me gjininë, apo të dhënat tjera demografike, si mosha, përkatësia etnike, etj.  

Shumica e pjesëmarrësve në fokus grupe u pajtuan se gratë kanë të ngjarë të thonë se ka një nivel më të 
lartë të korrupsionit brenda shërbimit civil. Sipas tyre, një nga arsyet pse femrat kanë më shumë gjasa të 
besojnë se ka korrupsion në shërbimin civil të Kosovës është për shkak se ato janë më të prekura nga ai se 
meshkujt. Siç tha një pjesëmarrës, gratë përballen me shumë vështirësi në vendin e tyre të punës në kuadër 
të shërbimit civil. Sipas saj, është vështirë për një grua që të gjen një punë në administratën publike, dhe 
është edhe më e vështirë për të ruajtur atë punë. Një pjesëmarrës tjetër tha se meshkujt që punojnë në 
shërbimin civil kanë më shumë prirje të përfshihen në korrupsion, dhe prandaj ata raportuan një nivel më të 
ulët të korrupsionit brenda vendit të tyre të punës.  

Në lidhje me format e përhapura të korrupsionit në shërbimin civil në Kosovë, shumica e pjesëmarrësve 
thanë se nepotizmi dhe ryshfeti janë patjetër format më të përhapura të korrupsionit brenda shërbimit civil. 
Përsëri, disa pjesëmarrës argumentuan se administrata publike në nivel qendror dhe administrata publike në 
nivel lokal janë ngushtë të lidhura, pasi zakonisht njerëzit transferohen nga niveli lokal në atë qendror, në 
varësi të partisë politike që është në pushtet të shtetit/komunës. Sipas tyre, kjo lejon nëpunësit civil në të dy 
nivelet që të krijojnë bashkëpunim dhe të angazhohen në praktika korruptive së bashku. Një pjesëmarrës në 
fokus grup tha se nepotizmi ka më shumë gjasa të ndodhë në nivel lokal, ndërsa vjedhja është më e 
përhapur në nivel qendror. Së fundi, një nga aktivistët gjinor pjesëmarrës në fokus grup pretendoi se grabitja 
dhe zhvatja seksuale në veçanti, janë më të përhapura se që është raportuar nga nëpunësit civil në 
sondazhin sasior.  

Pjesëmarrësit ranë dakord se faktori numër një që shkakton korrupsionin është mos-efikasiteti i sistemit 
gjyqësor. Sipas tyre, duke pasur parasysh faktin se gjykatat janë të korruptuara kjo hap mundësitë për të 
tjerët që të futen në korrupsion dhe për njerëzit që të mos e raportojnë atë, pasi ata nuk kanë ndonjë 
institucion që mund të i besojnë për t'u marrë me korrupsionin. Shumica e pjesëmarrësve u pajtuan se 
ngritja e vetëdijes për korrupsionin është e rëndësishme.  

Në përgjithësi, pjesëmarrësit u pajtuan se janë meshkujt ata që përfitojnë më shumë nga korrupsioni dhe 
mungesa e transparencës. Sipas tyre, meshkujt mbajnë pozita udhëheqëse në shërbimin civil, dhe për këtë 
arsye ata kanë më shumë mundësi për t'u futur në korrupsion. Megjithatë, kur u pyetën nëse korrupsioni 
është një problem ekskluziv gjinor, shumica e tyre nuk u pajtuan duke thënë se kjo është vetëm për shkak të 
mundësive që meshkujt janë më të përfshirë në korrupsion.  

